Oppgåver til elevane

Oppgåve 1: Å måle bilete med ord
Gå saman i par. Set dykk på kvar dykkar stol, rygg mot rygg. Éin av dykk vel ein (printa) kopi av van Goghs måleri (ikkje vis måleriet til partnaren din). Beskriv måleriet utan å vise det fram. Bruk gjerne setningsstartarar, for eksempel:
Eg kan sjå ...
I framgrunnen er det …
I bakgrunnen er det …
Eg legg merke til … 
Den som lyttar, førestiller seg korleis måleriet ser ut. Den lyttande eleven kan også lage skisser for å fasthalde indre bilete. Byt roller, den som no skal beskrive, vel eit nytt måleri.

Snakk om
· forskjellar og likskapar mellom førestillingane som ein skaper sjølv («inni hovudet») og dei fysiske måleria. Korleis blir ord til bilete inni hovudet? 
· korleis de bruker verbalspråk til å beskrive fargar, objekt, landskap, linjer, utsnitt, perspektiv, kontrastar, symbol, utsnitt i måleriet
· kva tankar, kjensler, stemningar de får av å sjå på måleriet og av å lytte til beskrivingane frå den andre 
· likskapen eller forskjellen mellom å sjå og å lytte 
· kva sansar vi bruker mest når vi opplever ein situasjon eller eit menneskemøte (syn, høyrsel, lukt ... eller andre sansar?)
· korleis måleriet blir uttrykt gjennom ei anna kunstform, for eksempel musikk eller film 


Oppgåve 2: Sansane fortel
Vel eit måleri med éin eller fleire personar eller objekt (ting, naturelement, dyr ...). Førestill deg korleis figuren sansar verda. Skriv korleis figuren sansar omgjevnadene eller verda. Bruk gjerne setningsstartarar som: 
Eg ser ...
Eg høyrer ...
Eg luktar ...
Eg tenkjer ...
Eg føler ...
Eg vil ...
Måleri: «Sorrowing old man»
Lenkje: https://orourkes.omeka.net/items/show/165

Eksempel:
Eg ser slitne golvplankar.
Eg høyrer gråt.
Eg luktar metall og hestemøkk.
Eg tenkjer at eg er ein drit.
Eg føler meg redd.
Eg vil rømme til eit anna land.

Snakk om
· korleis personen eller objektet opplever og sansar omgjevnadene 
· kva personen eller objektet ser, høyrer og luktar 
· det har noko å seie kven personen eller objektet er (alder, kjønn, utsjånad, plassering i biletet, funksjon eller rolle i verda) 
· teksten dykkar avslører korleis personen eller objektet har det (for eksempel kjensler, humør, haldningar til verda, ønske for livet) 
· korleis erfaringane dine og identiteten din påverkar måten du tolkar og opplever og tolkar eit bilete eller måleri på 
· det er enklare å førestille seg noko som er kjent og opplevd, enn noko ukjent og/eller framandt 


Oppgåve 3: Dialogar mellom personar, dyr eller ting på eit måleri 
Replikkar i film, teater og teikneseriar kan samanliknast med pasningar som blir sende mellom spelarar. Pasningane kan vere harde, mjuke, korte, lange, presise eller upresise. Alle pasningar påverkar motstandaren og skaper ei form for reaksjon eller motkraft. Til saman utgjer pasningane spelet. Samspel i ulike idrettar kan samanliknast med samtalar eller dialogar i ei bok, ein film eller eit teaterstykke.
De skal samarbeide i par, elev A og elev B. Vel eitt måleri med minst to personar, dyr eller objekt (løk, pipe, solsikker ...). De skal skrive på det same arket eller i eit felles dokument på pc. Start med å sjå nøye på måleriet. Kvar er det? Kva stemning blir formidla? Kva skjer? Bestem kven som er kven på måleriet. Elev A startar med å skrive éin replikk som om det er personen, dyret eller tingen som snakkar. Elev B skriv ein respons (ein replikk) på A sin replikk. Deretter held A fram slik at teksten blir til ein samtale, ein dialog. Skriv frå tre til seks replikkar kvar. Tenk over korleis personen, dyret eller figuren snakkar (ordval, dialekt, sosiolekt, stil). 
Vidare skal de eksperimentere med ulike måtar å skrive dialogar på. De skal prøve ut ulike (spele)reglar som bestemmer korleis dialogane skal formast. Dei ulike reglane er formidla i punkt nedanfor, med eksempel: 


A Dialogar med hemmelege kjensler (undertekst)
Vel eit nytt måleri. Trekk ein lapp eller vel ei kjensle og hald henne hemmeleg for partnaren din (for eksempel sjalu, forelska, sint, trist, bitter ...). Skriv replikkar som er påverka av kjensla du vel. 

Snakk om
· korleis kjensla verkar inn på kva ein seier, og korleis ein seier det, for eksempel val av ord og uttrykk, oppbygging av setningar (syntaks), toneleie og kroppsspråk
· kva undertekst er, og korleis undertekst kan komme til uttrykk i skjønnlitteratur, film og teater 


Måleri: «Potetspiserne» 
Lenkje: https://no.wikipedia.org/wiki/«Potetspiserne»
Eksempel: 
A: Auga dine er brune som nypotetar. (Forelska)
B: Eg la merke til at du kika på Klara. Auga hennar er gusjegule som pissehol i snøen. (Sjalu)
A: I auga dine kan eg sjå den vakre sjela di. Du lyser opp som ei solsikke. (Forelska)
B: I auga dine kan eg sjå ein luring som lyg så han trur det sjølv. (Sjalu, fornærma)


B Replikkar som talehandlingar
Når vi seier noko, utfører vi også ei handling som ofte påverkar den eller dei vi snakkar med. Det kan for eksempel vere å love noko, bestemme noko, gje ordre, fornærme, smiske, forføre eller skremme. Skriv ein samtale der de vel ulike talehandlingar. Her er eit eksempel:

Måleri: «Potetspiserne» 
Lenkje: https://no.wikipedia.org/wiki/«Potetspiserne»

Eksempel:
A: Kom igjen! Send meg potetar! Raska på! (Bestemme noko) 
B: Det er berre éin potet igjen ... Lageret er tomt, og ungane var svoltne. 
     Sjølv har eg ikkje ete på tre dagar ... Sjå kor tynn eg har blitt ... (Klage)
A: Du har vel ete opp potetane sjølv, di grisesylte. (Fornærme) 
B: Eg har ei overrasking til deg, noko du kjem til å like. (Smiske)
A: Det bør vere noko etande, elles skal eg vise deg kven som bestemmer i dette huset. (True)

Snakk om
· kva talehandlingar du kjenner til, og korleis dei påverkar kommunikasjon
· korleis talehandlingar kan misforståast mellom menneske
· det er nokre talehandlingar som ikkje passar seg i nokre situasjonar eller kontekstar, for eksempel skolen, heime eller i religiøse kontekstar 


C Dialogar med avgrensingar på ord – rytme 
Bruk berre eitt eller to ord i kvar replikk. 
Måleri: «Potetspiserne» 
Lenkje: https://no.wikipedia.org/wiki/«Potetspiserne»



Eksempel: 
A: Potet!
B: Potet?
A: Ja! No!
B: Tomt. Tomt!
A: Tomt!!
B: Ja.
A: Det er!
B: Unnskyld.

Snakk om
· kva som skjer når nokon bruker få ord i ein samtale 
· korleis talet på ord kan verke inn på tempo og rytmen i dialogen (for eksempel bruk av pausar) 
· korleis rytmen verkar inn på korleis vi forstår kommunikasjon og relasjonar, for eksempel kva hemmelegheiter, kjensler og viljar som skjuler seg mellom linjene (undertekst) 


D Dialog med gjentakingar
Måleri: «Potetspiserne» 
Lenkje: https://no.wikipedia.org/wiki/«Potetspiserne»
Elev A skriv ein replikk. Elev B startar neste replikk med å gjenta siste ord eller eitt ord i den førre replikken. 

Eksempel:
A: Vi sit her saman.
B: Saman, ja. Du og eg. 
A: Eg har lengta.
B: Lengta? Etter meg og deg?
A: Etter meg og deg. Alltid skal vi vere saman.
B: Saman. Du og eg. For alltid?

Snakk om
· korleis bruk av gjentakingar påverkar rytmen i dialogen
· korleis gjentakingar kan forsterke ei stemning i ein situasjon, tolkingar av ein karakter eller ein relasjon 
· korleis bruk av gjentakingar og rytme kan skape ein skrivestil (for eksempel tekstane til Jon Fosse)


E Dialogar med gjenbruk av vokalar
Måleri: «Potetspiserne» 
Lenkje: https://no.wikipedia.org/wiki/«Potetspiserne»

Vel kvar dykkar vokal og bruk han mest mogleg i replikkane til figuren. 

Eksempel: 
A: potet, potat, potuuut. (U)
B: potøøøt. Søt og mør. (Ø)
A: Er du sur, eller har du eit smil på lur? (U)
B: Er støl og klør i øyret. Et løk. (Ø)
A: Du er tullerusk, ullen og ussel. 
B: Du er ein usømeleg lømmel. 

Snakk om
· korleis nokre lydar kan uttrykkje spesifikke kjensler og stemningar
· på kva måtar lydar kan brukast som verkemiddel i poesi og dramatikk 
· korleis lydmålande ord kan verke inn på opplevinga vår av ein situasjon/relasjon/person 


F Dialogar på volapyk (tullespråk)
Måleri: «Potetspiserne» 
Lenkje: https://no.wikipedia.org/wiki/«Potetspiserne»
Skriv replikkar på volapyk, det vil seie eit tullespråk (liknar på alvespråk eller teikneseriespråk). Forsøk å uttrykkje kjensler og talehandlingar som lydmålande ord. 

Eksempel: 
A: Gabbeldabbel gosh. (Skremme)
B: Njomendanimani dunimuhni lussekatt. (Smiske)
A: Gobbeldabbedam kvaks, kveks, saks! (Skremme)
B: Niminimminimi phuuu ... iiihpip og pjusk og pjatt. (Smiske)

Snakk om 
· korleis klangen, rytmen og oppbygginga (grammatikk og syntaks) av språket kan uttrykkje noko sjølv om vi ikkje forstår kva som blir sagt (for eksempel når vi lyttar til språk vi ikkje kan)


Oppgåve 4: Tanketapping (stream of consciousness)
Vel eit måleri med ein eller fleire personar eller ting. Førestill deg at du er inni hovudet til figuren. Tankane til figuren spring hit og dit som usamanhengande bilete, ord, minne og fantasiar. Dei kan vere hemmelege, rare, artige, assosiative og farlege. Skriv ned tankestraumen til figuren på biletet. 

Eksempel:
Måleri: «The two wrestlers»
Lenkje: https://www.independent.co.uk/arts-entertainment/art/van-gogh-hidden-painting-wrestlers-b2155439.html

Han ser sterk ut, eg hatar han, han er vakker, eg elskar han som ein bror. Eg vil vinne, øyra hans er som blomkål, deformerte. Eg grip armen hans, han held meg fast, ristar meg som ei filledokke. Eg siktar mot tennene, blodårene hans er røter som lek blodet vårt, blodsbrør. Han er redd, fingeren hans nærmar seg auget mitt, eg sparkar mot kraniet, slår som ei sleggje, han hamrar tilbake, vi held kvarandre fast, klamrar oss til kvarandre, brør bundne saman av hat og kjærleik. Vi ligg i same kiste, han har på seg dress, og eg er heilt naken. Mamma græt ved grava. 

Snakk om 
· korleis tankar kan uttrykkjast i film, teater og teikneseriar 
· korleis Virginia Wolf og Karl Ove Knausgård skriv, og korleis denne skrivestilen verkar inn på lesaren 



Oppgåve 5: Iscenesetjing med pulten som spelerom

Gå saman i par. Vel ein eller fleire tekstar de vil lese høgt. Bruk pulten som spelerom, det vil seie at de vel korleis de vil sitje, liggje, stå eller røre på dykk. Legg inn nokre pausar i og mellom tekstane (minst éin pause per tekst). Vel musikk som de meiner passar til måleria og tekstane. Musikken kan både forsterke og kontrastere stemninga. Set alt saman til ei lita framsyning der måleriet eller måleria blir brukte som scenografi eller bakteppe. 


